
KAPITULLI I PARË

POLITIKA PËR MARRJEN E VEPRIMIT KORRIGJUES

Qëllimi

Përcaktimi i politikës së Bankës së Shqipërisë, për përdorimin e
kompetencave në zbatimin e përgjegjësive të saj për marrjen e veprimeve
korrigjuese, në përgjigje të shkeljeve nga bankat të ligjeve, akteve nënligjore
dhe/ose në rast se konstatohet ushtrimi i veprimtarisë të pasigurtë dhe të
paqëndrueshme bankare.

Kjo politikë është përgatitur, për të përcaktuar veprimet në dispozicion të
Bankës së Shqipërisë, në rastet kur kjo e fundit e gjykon të nevojshme
marrjen e tyre për zgjidhjen e  çështjeve, që kanë të bëjnë me veprimtarinë e
sigurtë dhe të shëndoshë bankare ose me çështje të përputhjes me
standardet e kësaj veprimtarie.

Veprimi korrigjues, zbatohet në formën e këshillave apo të rekomandimeve,
memorandumeve të mirëkuptimit, masave ndëshkimore dhe dënimeve, sipas
nenit 44, pika 2, të ligjit nr. 8365, datë 2 korrik 1998, “Për bankat në
Republikën e Shqipërisë”.

Sipas ligjit në fjalë, “për shkeljen e dispozitave të këtij ligji ose të çdo akti
nënligjor të Bankës së Shqipërisë, për shkeljen e çdo kushti a kufizimi që i
bashkëlidhet licencës së Bankës së Shqipërisë dhe anekseve të saj, për
shkeljen e marrëdhënieve të besimit, për ushtrimin e veprimtarisë të pasigurt
dhe të paqëndrueshme” Banka e Shqiperisë ka autoritetin e vendosjes dhe të
zbatimit të standardeve të një veprimtarie të sigurtë dhe të shëndoshë
bankare, në mënyrë që të sigurohet qëndrueshmëria e sistemit bankar. Në
qoftë se një bankë nuk është në përputhje me standardet e një veprimtarie të
sigurtë dhe të shëndoshë bankare ose dështon në paraqitjen apo zbatimin e
planit për përputhjen me standardet, Banka e Shqipërisë ka të drejtën e
marrjes së veprimeve korrigjuese të shoqëruara me masa ndëshkimore dhe
të dënimeve deri në nivele ekstreme (të  nivelit ekstrem do të konsiderohen
dënimet e përcaktuara në ligjin nr. 8365, datë 2 korrik 1998, neni 44, pika 2,
gërmat: d, dh, e, ë, f dhe g ).

Objektivi dhe Politika e Përgjithshme

A. Objektivi

Kjo politikë synon përdorimin nga Banka e Shqipërisë, të veprimeve të tilla si
memorandumi i mirëkuptimit dhe i urdhrave për një veprimtari të sigurtë dhe
të shëndoshë bankare, që përfshijnë institucionet financiare (“bankat”) të
mbikëqyrura nga Banka e Shqipërisë.

B. Politika e përgjithshme

Kur Banka e Shqipërisë konstaton se në një bankë, ka probleme që kanë të
bëjnë me veprimtarinë e sigurtë dhe të qëndrueshme bankare ose të
përputhjes me standardet e kësaj veprimtarie, Banka e Shqipërisë ndërhyn
për marrjen e një veprimi korrigjues. Banka e Shqipërisë mund të përdorë një
numër mjetesh për zbatimin e përgjegjësive të saj mbikëqyrëse. Këto mjete
fillojnë që nga këshillat apo rekomandimet,
(të cilat mund të jenë dhe në rastet kur nuk ka shkelje të akteve ligjore apo
nënligjore, por thjesht inspektori vlerëson se rritet rreziku për bankën)
memorandumet e mirëkuptimit, masat ndëshkimore dhe dënimet deri në
nivele ekstreme. Në mënyrë të përmbledhur, në këtë politikë, ato do të quhen
“veprime korrigjuese”.

Korrektësia dhe përkushtimi për realizimin e veprimeve korrigjuese nga ana e
bankave janë nga faktorët më të rëndësishëm për realizimin e mbikëqyrjes
efektive.

Raporti  i inspektimit i Bankës së Shqipërisë ose çdo mjet tjetër komunikimi
me bankën, duhet të identifikojë dhe të përcjellë në mënyrë të qartë
vlerësimin e gjendjes së bankës së inspektuar dhe  të  përshkruajë çdo
problem, çështje, dobësi ose mangësi, duke dhënë gjithashtu edhe shkakun
fillestar të çdonjerit prej tyre. Kur problemet janë identifikuar dhe i janë
komunikuar bankës, drejtuesi kryesor dhe këshilli drejtues duhet të marrin
veprime të përshtatshme për përmirësimin e gjendjes. Në komunikimet e tyre
me bankat,   inspektorët duhet të specifikojnë, në mënyrë të veçantë, ato
veprime, të cilat janë gjykuar të nevojshme për korrigjimin e problemeve dhe
t’i përcaktojnë bankës një afat kohor real,  brenda të cilit banka duhet t’i
zbatojë ato. Veprimet korrigjuese që ndërmerr një bankë, në fakt janë në
përgjigje të veprimeve të përcaktuara nga Banka e Shqipërisë dhe të
përshkruara në memorandumin e mirëkuptimit apo në formën ndëshkimore.

Veprimi korrigjues i Bankës së Shqipërisë, duhet të veprojë mbi dobësitë që
në fazën e hershme të konstatimit të tyre, përpara se ato të kthehen në
probleme shumë serioze. Veprimi korrigjues përgjithësisht përfshin premtimin
e administratorëve ose angazhimet e këshillit drejtues, për zgjidhjen e
problemeve të ngritura nga Banka e Shqipërisë.

Kur banka fillon zbatimin e veprimeve për korrigjimin e problemeve të
konstatuara dhe parandalimin e përkeqësimit të mëtejshëm të situatës, Banka
e Shqipërisë, Departamenti  i Mbikëqyrjes, inspektori apo analisti përkatës

duhet të monitorojë përmbushjen e tyre dhe të relatojë tek drejtuesit e
departamentit.

Parimet e përgjithshme të veprimeve korrigjuese

• Realizimi i objektivave të mbikëqyrjes, stabiliteti financiar dhe mbrojtja e
depozituesve.

• Veprimet korrigjuese të merren në kohën e duhur.
• Angazhimi i menaxhimit të bankës me plan veprimi për veprimet

korrigjuese.
• Veprimet korrigjuese të jenë në përputhje me situatën e bankës.
• Veprimet korrigjuese të jenë të kuptueshme dhe të mirëpërcaktuara.

Veprimet korrigjuese

Një element shumë i rëndësishëm, i mbikëqyrjes efektive të Bankës së
Shqipërisë, është përgatitja e një raporti inspektimi të tillë, i cili të identifikojë në
mënyrë të qartë problemet dhe të njoftojë administratorët dhe këshillin drejtues
të bankës për domosdoshmërinë e marrjes së veprimeve korrigjuese.

Në mbështetje të raportit të inspektimit, kur është e nevojshme, merren
premtime të shkruara nga administratorët dhe nga këshilli i drejtues i bankës,
për të qenë të sigurtë se problemet e  pasqyruara në raportin e inspektimit do
të korrigjohen. Banka e Shqipërisë mund të përdorë veprimet korrigjuese me
forma të tilla si memorandumi i mirëkuptimit, letrat e angazhimit dhe forma të
tjera të komunikimit me shkrim, midis Bankës së Shqipërisë nga njëra anë
dhe administratorëve dhe këshillit drejtues të bankës nga ana tjetër. Qëllimi i
tyre konsiston në specifikimin dhe dokumentimin e angazhimit të bankës për
veprimet korrigjuese, për zgjidhjen e çështjeve që kanë të bëjnë me
veprimtarinë e sigurtë dhe të shëndoshë bankare, si dhe me çështje të
përputhjes me standardet e kësaj veprimtarie.

Veprimet korrigjuese të shoqëruara me masa ndëshkimore, dënime dhe me
masa  ekstreme dallojnë nga veprimet korrigjuese të tipit të memorandumit të
mirëkuptimit apo të letrës së angazhimit, për faktin se të parat marrin formën
e urdhërit të prerë dhe të menjëhershëm dhe përgjithësisht shoqërohen me
dënime dhe masa ekstreme. Ato janë të zbatueshme atëherë kur veprimet
korrigjuese të tilla si memorandumi i mirëkuptimit, letrat e angazhimit dhe
forma të tjera të komunikimit me shkrim konsiderohen të pamjaftueshme,
joefektive ose kur ka të ngjarë që nuk mund të sigurohet korrigjimi i
menjëhershëm i problemeve, që kanë të bëjnë me veprimtarinë e sigurtë dhe
të shëndoshë bankare.

A. Zgjedhja e veprimeve korrigjuese

Drejtuesit e Departamentit të Mbikëqyrjes dhe Administratori i Bankës së
Shqipërisë që mbulon Departamentin e Mbikëqyrjes duke marrë në
konsideratë dhe propozimet e bëra nga inspektori përgjegjës në raportin e

inspektimit do të gjykojnë, për llojin e veprimit (ose veprimeve) korrigjues që
do të ndërmerret. Në përputhje me rrethanat specifike ruhet fleksibiliteti për
zgjedhjen e formës (formave) më të përshtatshme të veprimit korrigjues.

B. Përcaktimi i ashpërsisë së veprimeve korrigjuese

Zgjedhja e veprimeve specifike korrigjuese duhet t’i përshtatet bankës dhe
përcaktimi i tyre të bëhet për  korrigjimin e mangësive të konstatuara,
përmirësimin e gjendjes së saj të përgjithshme dhe për kthimin e bankës në
gjendje normale, sa më shpejt të jetë e mundur.

Ashpërsia e veprimeve korrigjuese të përdorura, fillimisht duhet të bazohet në
dy faktorë:
a) në gjendjen e bankës;
b) në vlerësimin nga ana e drejtuesve të Departamentit të Mbikëqyrjes të

shkallës së kooperimit, të përgjegjësisë dhe të aftësisë së  përgjithshme
menaxhuese të administratorëve dhe këshillit drejtues të bankës.

1. Bankat e klasifikuara në grupet 1 dhe 2

Për bankat, klasifikimi i të cilave është bërë në grupet 1 dhe 2, inspektori
përgjegjës dhe drejtuesit e Departamentit të Mbikëqyrjes të Bankës së
Shqipërisë duhet të marrin premtime pozitive nga drejtuesi kryesor i bankës
dhe këshilli drejtues i saj nëpërmjet hartimit të planeve të veprimit, për
korrigjimin e situatës dhe, kur është e përshtatshme, edhe nga pronarët e saj.
Kjo përfshin angazhimet për korrigjimin e problemeve të pasqyruara në
raportin e inspektimit, në lidhje me sistemet dhe me programet e kontrolleve
të brendshme, me politikat operacionale dhe me metodat e operacioneve të
bankës, dhe/ose sistemet e informacionit të menaxhimit. Angazhime të tilla
janë të vlefshme, në qoftë se inspektori përgjegjës dhe drejtuesit e
Departamentit të Mbikëqyrjes Bankare gjykojnë se masa të tilla (si këshillimi
gojor, korrespondenca ose veprimi i marrë ose i premtuar) janë të
mjaftueshme për zgjidhjen e problemeve të ngritura nga Banka e Shqipërisë.
Veprimet korrigjuese të ndërmarra për bankat e vlerësuara në grupet 1 dhe 2,
nuk përjashtojnë mundësinë e marrjes së masave ndëshkimore në ato raste
kur janë shkelur aktet ligjore dhe nënligjore në mënyrë të qëllimshme dhe që
cënojnë reputacionin, por pa efekte  financiare të bankës.

Drejtuesit e Departamentit të Mbikëqyrjes duhet minimalisht të komunikojnë
me drejtuesit kryesorë të bankave dy herë në vit dhe me këshillin drejtues të
tyre një ose dy herë në vit duke asistuar të paktën në një mbledhje të  këshillit
drejtues të bankës..

2. Bankat e klasifikuara në Grupin 3

Drejtuesit e Departamentit të Mbikëqyrjes duhet të njoftojnë menjëherë
Guvernatorin dhe Këshillin Mbikëqyrës të Bankës së Shqipërisë për bankat,
që pas ekzaminimit klasifikohen në grupet 3, 4 ose 5, për problemet që ato

paraqesin dhe për veprimet korrigjuese që do të ndërmerren për ndreqjen e
tyre.

Kur diskutohen veprimet korrigjuese, kundrejt një banke të klasifikuar në
Grupin 3,  duhet të analizohet gjendja e përgjithshme dhe perspektiva e
bankës, rezultatet e saj në zgjidhjen e problemeve të mëparshme ose shkalla
e besimit ndaj aftësisë së administratorëve dhe këshillit drejtues të bankës
për korrigjimin e të gjitha mangësive të konstatuara dhe për kthimin e bankës
në një gjendje normale.

Vlerësimi i aftësisë së administratorëve, këshillit drejtues dhe pronarëve të
bankës për korrigjimin e problemeve, është element kyç. Një bankë e
klasifikuar në Grupin 3, mund të jetë objekt i veprimit korrigjues të tipit të një
memorandumi mirëkuptimi.

Memorandumi i mirëkuptimit është veprimi administrativ fillestar që ndërmerret
nga institucionet që janë të interesuara për të përmirësuar situatën para se të
kalohet në masa  ndëshkuese dhe dënime. Është në politikën e Departamentit
të Mbikëqyrjes, Sektorit të Inspektimeve që kur situata kërkon veprime
korrigjuese me të tilla institucione, fillimisht duhet që ato të konkretizohen
nëpërmjet një memorandumi të mirëkuptimit. Kjo realizohet nëpërmjet
marrëveshjeve dypalëshe. Si rregull i përgjithshëm dhe si minimum i
domosdoshëm këto veprime korrigjuese fillestare ndërmerren për të gjitha
bankat që janë të vlerësuara në kategorinë 3. Hapi i një memorandumi të
mirëkuptimit për të gjitha bankat e vlerësuara në kategorinë 3 nuk përjashton
marrjen e masave ndëshkimore, të dënimeve deri në masat ekstreme, kur
shihet se menaxhimi nuk ka marrë veprimet e duhura korrigjuese.

Memorandumi i mirëkuptimit zakonisht hartohet dhe firmoset nga drejtuesit e
Departamentit të Mbikëqyrjes, nga Administratori i Bankës së Shqipërisë që
mbulon Departamentin e Mbikëqyrjes si edhe nga këshilli drejtues i institucionit.
Përmbajtja e memorandumit të mirëkuptimit duhet të hartohet në përputhje me
problemet specifike që rezultojnë në secilin institucion. Është e rëndësishme që
gjuha e përdorur në memorandumin e mirëkuptimit të jetë e përpiktë në mënyrë
që të gjitha palët të kuptojnë për çfarë është rënë dakort dhe çfarë pritet të
korrigjohet.

Përdorimi i formës së memorandumit të mirëkuptimit, ndryshe nga masat
ndëshkimore dhe masat ekstreme është veçanërisht i përshtatshëm kur
gjykohet që diskutimet me menaxhimin dhe me këshillin drejtues të bankës
kanë qenë efikase dhe në mirëbesim do të veprohet për eliminimin e
problemeve. Për një institucion që nuk përmbush veprimet korrigjuese të
vendosura në memorandumin e mirëkuptimit ose që ka përkeqësim të gjendjes,
rekomandohet zbatimi i masave ndëshkimore deri tek masat ekstreme në të
ardhmen. Mbas konsultimeve me drejtuesit e tyre inspektorët duhet të
diskutojnë përdorimin e memorandumit të mirëkuptimit në të gjitha ekzaminimet
në të cilat institucionet janë vlerësuar sipas matricës në grupin 3. Ekzaminuesit
duhet, gjithashtu, të informojnë menaxhimin se në qoftë se memorandumi i

mirëkuptimit mundet të mos sjellë efektivisht rregullimin e situatës,
rekomandimet mund të jepen për marrjen e masave ndëshkimore deri tek
masat ekstreme në një datë të mëvonshme.

Memorandumi i mirëkuptimit përgatitet si projekt gjatë periudhës së
ekzaminimit dhe paraqitet tek drejtuesit e Departamentit të Mbikëqyrjes në
përfundim të ekzaminimit  së bashku me raportin e inspektimit. Memorandumi i
mirëkuptimit kthehet për zbatim (merren firmat e këshillit drejtues) mbasi janë
diskutuar konkluzionet e ekzaminimit me drejtuesit e bankës. Inspektori duhet
të përshkruajë çdo detyrë të memorandumit të mirëkuptimit si dhe hapat e
nevojshëm që duhet të ndërmerren nga banka për përmbushjen e veprimeve
korrigjuese.
Memorandumi i mirëkuptimit do të konsiderohet i përmbushur kur gjendja të
ketë një përmirësim të dukshëm dhe banka të ketë plotësuar në mënyrë të
përpiktë detyrat e lëna.

3. Bankat e klasifikuara në grupet  4 dhe 5

Drejtuesit e Departamentit të Mbikëqyrjes të Bankës së Shqipërisë duhet të
marrin ose të propozojnë veprime korrigjuese të shoqëruara me masa
ndëshkimore deri në masa ekstreme, në rastin kur një bankë klasifikohet në
Grupin 4 ose Grupin 5. Sikurse edhe në rastin e klasifikimit të një banke në
Grupin 3, konsiderohen elemente të rëndësishme, aftësia, bashkëpunimi,
ndershmëria ose angazhimi i administratorëve të bankës, këshillit drejtues
ose pronarëve të saj, për korrigjimin e problemeve të konstatuara. Është e
domosdoshme, marrja e një veprimi korrigjues shoqëruar me masa
ndëshkimore deri në masat ekstreme, nga ana e Bankës së Shqipërisë, në
rastin kur një bankë klasifikohet në grupin 4 ose 5, pasi mundësia e
falimentimit të saj në këtë rast është shumë më e madhe.

Çdo veprim korrigjues, i marrë ndaj një banke të klasifikuar në grupin 4 ose 5,
mund të vazhdojë të mbahet ose edhe të forcohet më tej, deri në momentin kur,
klasifikimi i bankës, nuk i përket më grupit 4 ose 5. Zëvendësdrejtori i
Departamentit të Mbikëqyrjes Bankare, duhet t’i propozojë Administratorit të
Bankës së Shqipërisë që mbulon Departamentin e Mbikëqyrjes, rekomandime,
në lidhje me vendimet për ndryshimin, përfundimin ose zbutjen e  shkallës së
ashpërsisë së veprimeve korrigjuese, si dhe  rekomandime për përmbajtjen e
çdo veprimi korrigjues të ri, ndaj të gjitha bankave të klasifikuara në grupin 4
ose 5. Për një veprimtari të sigurtë dhe të shëndoshë bankare në këto raste
kërkohet zbatimi i parimit “ndërprit” dhe “rregullo”. Përjashtime nga kjo politikë
mund të bëhen kur gjendja e bankës paraqitet në përmirësim në mënyrë të
dukshme nga zbatimi me rigorozitet i një plani efektiv korrigjues.

Kur banka klasifikohet në grupet 3, 4 ose 5, komunikimet me drejtuesin
kryesor të bankës dhe me këshillin drejtues duhet të jenë më të shpeshta
sesa për bankën e klasifikuar në grupin 1 ose 2.

Veprimet korrigjuese të shoqëruara me masa ndëshkimore dhe masa
ekstreme

Banka e Shqipërisë duhet të marrë veprime korrigjuese të shoqëruara me
masa ndëshkimore, dënime deri në nivele ekstreme kur :

• ka shkelje të akteve ligjore dhe nënligjore për shkak të të cilave banka ka
gjeneruar një humbje të ndjeshme financiare;

• banka ose personat e përfshirë nuk kanë rënë dakort ose kanë refuzuar t’i
përgjigjen përpjekjeve të mëparshme të mbikëqyrjes  për korrigjimin e
problemeve serioze;

• banka ka shkelje të ligjit “Për kontabilitetin” dhe të Manualit të Kontabilitetit
Bankar  dhe si rezultat inspektorët e Bankës së Shqipërisë nuk janë në
gjendje të përcaktojnë situatën e vërtetë të saj;

• ekziston një mospërputhje me standardet e një veprimtarie të sigurtë dhe
të shëndoshë bankare, për një periudhë relativisht të gjatë, edhe pse janë
marrë angazhime në përgjigje të raportit të inspektimit të Bankës së
Shqipërisë;

• banka përballohet me probleme serioze në sistemet dhe në programet e
kontrollit të brendshëm, në politikat e veprimtarisë, në metodat e
operacioneve ose në sistemet e informacionit të menaxhimit të saj
(domethënë kryerja e veprimtarisë bankare në mënyrë jo të sigurtë dhe të
shëndoshë), pavarësisht se këto probleme kanë ndikuar ose jo në
gjendjen financiare të bankës;

• ka një abuzim të madh të brendshëm - pavarësisht nga fakti se banka
aktualisht nuk rezulton e dëmtuar;

• shkelja është e vullnetshme, flagrante ose e thënë ndryshe rezulton
mosdevotshmëri  nga individë ose drejtues të bankës për respektimin e
akteve ligjore dhe nënligjore (përfshirë përsëritje të tyre/ose në qoftë se ka
shkelje të shumta);

• shkelja e akteve ligjore dhe nënligjore qoftë kjo direkte apo indirekte e kryer
nga një punonjës ose nga persona të lidhur të bankës ka çuar në përfitime
materiale ose në favore nga transaksionet.

KAPITULLI I DYTË

PROCEDURAT  PËR NJË VEPRIMTARI TË SIGURTË DHE TË
SHËNDOSHË  BANKARE

I. Procedurat për të gjitha veprimet korrigjuese

A. Përmbajtja e dokumenteve të veprimit korrigjues

Dokumentet e veprimit korrigjues duhet të paraqesin problemet mbikëqyrëse,
më të rëndësishme. Në këto dokumente duhet në mënyrë të qartë, të
paraqitet çdo aktivitet i ndaluar ose i kufizuar dhe, kur është e përshtatshme,
t’i jepet prioritet masave përmirësuese që duhet të merren, dhe kohën,
brenda së cilës, banka, këshilli drejtues ose administratorët e saj duhet të
veprojnë.

Dokumentet e veprimit korrigjues duhet, gjithashtu, të tregojnë saktësisht, se
çfarë veprimi pritet të merret nga ato palë, që janë objekt i dokumentit, duke
përfshirë kërkesat raportuese periodike, ecurinë e realizimit të të gjitha
veprimeve korrigjuese të kërkuara, raportimet që banka duhet të kryejë pranë
Bankës së Shqipërisë.

Kur ekziston mundësia, dokumenti duhet të përcaktojë, problemet dhe
shkaqet e tyre të trajtuara në raportin e inspektimit. Inspektorët dhe drejtuesit
e Departamentit të Mbikëqyrjes duhet të dallojnë, në mënyrë të qartë,
problemet serioze, që kërkojnë vëmendje të menjëhershme nga ato që banka
mund t’i shtyjë, deri në zgjidhjen e problemeve prioritare.

B. Përfundimi ose ndryshimi i veprimeve korrigjuese

Drejtuesit e Departamentit të Mbikëqyrjes mund të ndryshojnë veprimet
korrigjuese, në çdo kohë që ata e mendojnë, se këto veprime janë në
përputhje me objektivat mbikëqyrës, që Banka e Shqipërisë ka ndaj bankës.

II. Procedura standarde për një veprimtari të sigurtë dhe të shëndoshë
bankare

1. Përcaktimi dhe njoftimi për mosrespektimin e standardeve për një
veprimtari të sigurtë dhe të shëndoshë bankare

(a) Përcaktimi. Banka e Shqipërisë mund, që në bazë të konkluzioneve të një
inspektimi, të të dhënave të Sektorit të Analizës (Off-Site) ose të çdo lloj
informacioni tjetër që është i disponueshëm për të, të përcaktojë se një bankë
nuk respekton standardet e një veprimtarie të sigurtë dhe të shëndoshë
bankare.

(b) Njoftimi për planin e respektimit të standardeve. Në qoftë se Banka e
Shqipërisë përcakton se, një bankë nuk ka respektuar një standard për një
veprimtari të sigurtë dhe të shëndoshë bankare,  Banka e Shqipërisë mund të
kërkojë me anën e raportit të inspektimit, paraqitjen e një plani për respektimin
e standardeve. Banka do të konsiderohet se është  njoftuar për mangësitë, tre
ditë pas nisjes nga Banka e Shqipërisë, të njoftimit ose të dorëzimit të raportit
të inspektimit.

2. Paraqitja e  planit të respektimit të  standardeve të  një veprimtarie të
sigurtë dhe të shëndoshë bankare.

(a) Grafiku për paraqitjen e planit të respektimit të standardeve.

(i) Në përgjithësi, një bankë duhet të paraqesë në Bankën e Shqipërisë
(drejtuesve të Departamentit të Mbikëqyrjes) një plan të shkruar, për
respektimin e standardeve për një veprimtari të sigurtë dhe të shëndoshë
bankare, brenda 30 ditëve nga marrja e kërkesës për paraqitjen e një plani të
tillë. Përjashtim bëjnë rastet kur Banka e Shqipërisë (drejtuesit e Departamentit
të Mbikëqyrjes) dhe banka, bien dakort se plani duhet të paraqitet brenda një
periudhe tjetër ose kur,  për probleme të caktuara, Banka e Shqipërisë
urdhëron/ose bie dakort për fiksimin e tij sipas afateve të përcaktuara prej saj,
në vijim të raportit të inspektimit.

(ii) Në veçanti, në qoftë se një bankë veprimet korrigjuese duhet t’i kryejë
sipas një marrëveshjeje apo memorandumi mirëkuptimi, është e detyruar të
paraqesë një plan të shkruar, në mbështetje të kësaj marrëveshjeje duke ju
nënshtruar afatit të caktuar në të.

(b) Përmbajtja e planit. Plani i respektimit të standardeve duhet të përmbajë
një përshkrim të hapave, që banka do të marrë për korrigjimin e mangësive, si
dhe periudhën kohore, brenda së cilës këta hapa duhet të merren.

(c) Shqyrtimi i planit të respektimit të  standardeve. Brenda 30 ditëve, pas
marrjes së planit të respektimit të standardeve për një veprimtari të sigurtë dhe
të shëndoshë bankare, Banka e Shqipërisë (drejtuesit e Departamentit të
Mbikëqyrjes) duhet të njoftojë me shkrim bankën nëse plani i paraqitur është
miratuar apo kërkohet nga kjo e fundit informacion shtesë në lidhje me planin.
Banka e Shqipërisë mund ta shtyjë afatin brenda të cilit, do të jepet njoftimi
lidhur me miratimin e planit.

(d) Dështimi në paraqitjen ose zbatimin e planit të përputhjes me
standardet

Në qoftë se një bankë nuk paraqet një plan të pranueshëm, brenda afatit të
përcaktuar nga Banka e Shqipërisë ose dështon për çdo arsye tjetër në
zbatimin e planit të respektimit të standardeve, atëherë Banka e Shqipërisë
(drejtuesit e Departamentit të Mbikëqyrjes) mund të ndërmarrë veprime të
mëtejshme, nëse e gjykon të nevojshme një gjë të tillë.

(e) Modifikimi i planit të respektimit të standardeve. Një bankë, që ka
plotësuar një plan respektimi të standardeve, i cili është miratuar, mund ta
modifikojë atë, për të pasqyruar tek ai  ndonjë ndryshim rrethanash, vetëm pasi
të njoftojë më parë me shkrim Bankën e Shqipërisë (drejtuesit e Departamentit
të Mbikëqyrjes) dhe të marrë miratimin e tyre.
Deri në momentin e miratimit të modifikimit të propozuar, banka duhet të
zbatojë planin e respektimit të standardeve, të miratuar më parë.

3. Nxjerrja e urdhërit  për korrigjimin e mangësive

(a) Kërkesa për modifikim ose revokim të urdhërit. Çdo bankë, që është
objekt i një urdhëri sipas kësaj pjese, mundet, me ndryshimin e rrethanave t’i
kërkojë me shkrim Bankës së Shqipërisë (drejtuesve të Departamentit të
Mbikëqyrjes),  rishikimin e  kushteve të  urdhërit dhe mund të propozojë që
urdhëri të revokohet ose të modifikohet. Përveç rasteve kur urdhërohet ndryshe
nga Banka e Shqipërisë (drejtuesit e Departamentit të Mbikëqyrjes), urdhëri do
të vazhdojë të jetë në fuqi, derisa kërkesa të zgjidhet nga Banka e Shqipërisë.

 (b) Nxjerrja e menjëhershme e urdhërit final. Në qoftë se Banka e
Shqipërisë (drejtuesit e Departamentit të Mbikëqyrjes) e shikon të nevojshme,
për qëllim të zbatimit të përgjegjësive të saj mbikëqyrëse, nxjerr një urdhër,
nëpërmjet të cilit, i kërkohet bankës marrja e veprimeve të menjëhershme, për
korrigjimin e mangësive në respektimin e standardeve për një veprimtari të
sigurtë dhe të shëndoshë bankare. Banka, që është objekt i një urdhëri të tillë
mund ta kundërshtojë atë përpara gjykatës së apelit.

4. Zbatimi i urdhërave

(a) Moszbatimi i urdhërit.  Banka e Shqipërisë duhet të vendosë gjobë ndaj
çdo banke, që shkel ose dështon në zbatimin e çdo urdhëri final.

(b) Veprim tjetër detyrues. Përveç veprimit, të përshkruar në paragrafin (a) të
mësipërm, Banka e Shqipërisë mund të kërkojë zbatimin e kërkesave të
sipërpermendura nëpërmjet çdo procedure tjetër juridike ose administrative,
të autorizuara nga ligji, duke përfshirë vendosjen e bankës nën
ruajtje/kujdestari ose si mjet të fundit heqjen e licencës.

Kompetencat

Guvernatori  përfaqëson Bankën e Shqipërisë në marrëdhënie me të tretët,
si dhe mund t’I delegojë këto kompetenca te një administrator tjetër i Bankës
së Shqipërisë.

KAPITULLI I TRETË

STANDARDET PËR NJË VEPRIMTARI TË SIGURTË DHE TË SHËNDOSHË
BANKARE

Në përputhje me nenin 12 pika a, të ligjit nr. 8269, datë 23.12.1997 “ Për
Bankën e Shqipërisë”, Banka e Shqipërisë ka vendosur standarde për një
veprimtari të sigurtë dhe të shëndoshë bankare, për bankat e licencuara sipas
ligjit nr. 8365, datë 2 korrik 1998 “ Për bankat në Republikën e Shqipërisë”.
Këto standarde, të vendosura si standarde të përshtashme, ndahen  në dy
grupe: (1) standardet operacionale dhe menaxheriale; (2) standartet e
kompensimit.
Standartet operacionale dhe menaxheriale janë vendosur në lidhje me : (A)
mjaftueshmërine e kapitalit, (B) cilësinë e aktiveve; (C) menaxhimin; (D) të
ardhurat; (E) likuiditetin; (F) ekspozimin ndaj rreziqeve; (G) kontrollet e
brendshme dhe sistemet e informacionit; (H) sistemet e kontrollit të brendshëm;
(K) kompensimet,   shpërblimet dhe përfitimet.

I. Standardet operacionale dhe menaxheriale

A. Mjaftueshmëria e kapitalit

Rënia e normës së mjaftueshmërisë së kapitalit ka shpjegime të ndryshme. Më
të zakonshmet përfshijnë:

• rritjen e shpejtë të aktiveve me rrezik;

• zvogëlimin e shumës absolute të kapitalit për shembull, nga pagimi i plotë i
borxheve të varura;

• humbjet nga veprimtaria e përgjithshme e bankës;

• lëvizjet e pafavorshme të kursit të këmbimit, duke sjellë një mospërputhje
ndërmjet aktiveve me rrezik dhe kapitalit rregullator.

Kur norma e mjaftueshmërisë  së kapitalit të bankës zbret poshtë normës
minimale të lejuar, inspektori ndërmerr veprime korrigjuese kundrejt bankës,
për të influencuar në rritjen e  normës së mjaftueshmërisë në nivelet e lejuara.

Inspektori vlerëson se sa është e aftë banka që në një kohë sa më të shkurtër
të rivendosë kapitalin në një nivel të pranueshëm. Nga ana e vet, banka duhet
të angazhohet me plane veprimi dhe me afate kohore konkrete për ta arritur
këtë. Për këtë, inspektori kërkon prej aksionerëve kryesorë të bankës që ata të
vazhdojnë të mbështesin bankën duke injektuar kapital, në mënyrë që pozicioni
i bankës të mos përkeqësohet në të ardhmen.

Në qoftë se aksionerët ekzistues nuk janë në gjendje ta mbështesin bankën me
injektim kapitali, duhet të ndërmerren veprime korrigjuese si më poshtë:

1. shitja e aktiveve, pra ulja e nevojave për kapital për të mbështetur
veprimtarinë;

2. kthimi i portofolit nga aktive me rrezik të lartë në aktive me rrezik të ulët;

3. shkurtimi i shpenzimeve operative dhe kapitale, duke përfshirë dhe
shpërblimet për    menaxherët dhe drejtorët;

4. kufizimi i pagesave të dividentit;

5. kufizimi i pagesave të borxhit të varur ose të instrumenteve të tjera;

6.    sjellja e aksionerëve të rinj që mund të kontribuojnë me kapital të ri.

B. Cilësia e aktivit

Ka disa shkaqe që mund të çojnë në përkeqësimin e cilësisë së aktiveve.
Provigjonet dhe fshirjet e kredive mund të sjellin humbje për bankën, duke
zvogëluar kështu normën e mjaftueshmërisë së kapitalit. Por, edhe pse banka
mund të vazhdojë të rezultojë me fitim, cilësia e dobët e aktivit mund të sjellë
probleme për tre arsye kryesore:

• kur problemi nuk trajtohet si duhet nga punonjësit që merren me kreditë me
probleme, fshirjet e kredive të humbura mund të qëndrojnë në nivele të larta
ose të rriten edhe më tepër;

• kur sasia e kredive me probleme mbi mesataren e industrisë mund të jetë
treguese jo vetëm e standardeve të dobëta në dhënien e kredive, por edhe
e një drejtimi të dobët gjë që paralajmëron fillimin e problemeve edhe në
fusha të tjera;

• kur tregu dhe publiku njihen me menaxhimin e dobët të bankës përsa i
përket cilësisë së aktiveve, kjo ndikon në besimin ndaj bankës dhe mund të
çojë në tërheqje të depozitave ose rritje të kostos së fondeve.

Zakonisht mënyra më e mirë për të vlerësuar seriozitetin e problemeve të
cilësisë së aktiveve është ekzaminimi në vend. Ekzaminimi duhet të
përqendrohet në faktin nëse kreditë me probleme janë identifikuar në mënyrë të
menjëhershme, nëse banka ka punonjës të caktuar për kreditë me probleme

dhe nëse ata punojnë në mënyrë efektive, nëse kreditë me probleme janë
klasifikuar si duhet dhe janë provigjonuar në mënyrë të mjaftueshme. Ndërsa
provigjonimi i mjaftueshëm është, në rradhë të parë, një problem i bankës dhe i
kontrollorëve të saj, roli i inspektorit qëndron në përcaktimin se sa e
kujdesshme është politika e provigjonimit dhe nëse ajo zbatohet në mënyrë
efektive. Nëse provigjonet nuk janë të mjaftueshme, norma e mjaftueshmërisë
së kapitalit të bankës do të jetë e mbivlerësuar.

Veprimet korrigjuese që duhet të ndërmerren për një bankë aktivet e së cilës
paraqiten me probleme përfshijnë:

1. negocimin e marrëveshjeve të reja me debitorët e qëndrueshëm, por që
janë në gjendje të dobët financiare (zgjatja e afatit të maturimit të kredisë,
zvogëlimi i normës së interesit, falja e një pjese të borxhit etj.);

2. marrjen e kolateralit të kredisë ose të aktiveve të tjera të debitorit;
3. fshirjen e kredive afatgjata me probleme;
4. shitjen ose transferimin e aktiveve tek një organizëm i specializuar për

trajtimin e   borxhit.

Megjithatë, në praktikë, çfarëdo mënyre që të ndjekë banka ka disa parime që
duhet të zbatohen.

Së pari, banka duhet të përpiqet të vlerësojë sa më realisht cilësinë e  aktiveve
të saj dhe nuk duhet të fshehë problemet e debitorëve jolikuidë nën
“kozmetikën” e ristrukturimeve.

Së dyti,  burimet duhet të drejtohen në forcimin e njësisë së menaxhimit të
kredive me probleme, në mënyrë që të mund të rikuperohet sa më tepër që të
jetë e mundur.

Së treti, banka duhet të përgatitet për provigjonime, pavarësisht se kjo mund të
mos jetë shumë e pëlqyeshme për të.

Problemet e zgjatura të cilësisë së aktiveve hedhin një hije dyshimi mbi bankën
për shumë vite. Për të qenë efektive, provigjonet duhet të përcaktohen në bazë
të vlerës së realizueshme në afat të shkurtër të kolateralit ose të një vlerësimi
shumë konservator të vlerës aktuale të pagesave të mundshme të
kredimarrësit. Nëse banka i ka burimet ose mund të sigurojë burime shtesë, për
shembull, të injektojë kapital, preferohet që bilanci “të pastrohet” sa më shpejt
që të jetë e mundur, pavarësisht se kjo mund të jetë një goditje për rentabilitetin
dhe kapitalin e bankës.

Banka e Shqipërisë duhet t’i kërkojë bankës që të vendosë objektiva përsa i
përket zvogëlimit të kredive me probleme në një nivel të caktuar dhe brenda një
kohe të caktuar, dhe të vëzhgojë ecurinë e bankës me anë të vizitave në vend
ose të raporteve nga kontrollorët e brendshëm ose të jashtëm të bankës. Kjo
do të sigurojë klasifikimin si joproduktiv të të gjithë borxhit të ristrukturuar dhe

provigjonimin e tij si të tillë, derisa banka të tregojë se debitori ka rifituar aftësitë
për të ripaguar plotësisht kredinë.

Banka e Shqipërisë duhet të sigurohet për rritjen e aktiveve dhe se banka
kontrollon plotësisht vlerësimin e kredisë, miratimin dhe procesin e ndjekjes së
saj.

a. Rritja e aktiveve. Banka e Shqipërisë duhet të krijojë bindjen se rritja e
aktiveve të një banke është e rregullt/kujdesshme dhe të ketë parasysh:

1. burimin, paqëndrueshmërinë  dhe përdorimin e fondeve, që mbështesin
rritjen e aktiveve;

2. çdo rritje të rrezikut të kredisë ose të rrezikut të normës së interesit, si
rezultat i rritjes së aktivitetit dhe;

3. efektin e rritjes në kapitalin e institucionit.

b. Dokumentacioni i kredisë. Banka e Shqipërisë duhet të krijojë bindjen se
institucioni përcakton dhe mban praktikat e dokumentacionit të kredisë, që i
japin mundësi institucionit:

1. të marrë një vendim kredie dhe të vlerësojë rrezikun, siç është e nevojshme,
mbi baza të vazhdueshme;

2. të identifikojë qëllimin e kredisë dhe burimin e shlyerjes së saj, si dhe të
vlerësojë aftësinë e huamarrësit për të paguar detyrimet në kohë sipas afateve
të përcaktuara;

3. të sigurojë që çdo kërkesë ndaj huamarrësit është ligjërisht e detyrueshme;

4. të demonstrojë aftësinë administruese dhe monitoruese të kredisë dhe;

5. të mbajë parasysh madhësinë dhe kompleksitetin e kredisë.

c. Marrja e vendimit të kredisë. Banka e Shqipërisë duhet të krijojë bindjen se
institucioni  mban praktika të vendimit të kredisë, të cilat:

1. janë të krahasueshme me tipet e kredive, që institucioni do të akordojë dhe
marrin parasysh afatet dhe kushtet, në bazë të të cilave do të operohet me
kreditë;

2. marrin  parasysh  natyrën e tregjeve, në të cilat do të jepen kreditë;

3. sigurojnë të dhëna, që duhet të kihen parasysh  përpara angazhimit për
dhënien e  kredisë, në lidhje me gjendjen e përgjithshme financiare të
huamarrësit dhe me burimet e shlyerjes së kredisë, përgjegjësinë financiare të
çdo garantuesi, natyrën dhe vlerën e çdo kolaterali të vënë si garanci,

karakterin dhe gatishmërinë e huamarrësit  për shlyerjen e kredisë, sipas
marrëveshjes së rënë dakort;

4. vendosin një sistem të pavarur, për analizën e vazhdueshme të kredisë dhe
komunikimin e duhur me menaxhimin dhe me këshillin drejtues;

5. llogarisin në mënyrë të mjaftueshme, rrezikun e përqendrimit të kredisë dhe;

6.  janë të përshtatshme me madhësinë e institucionit, për natyrën dhe për
sferën e aktiviteteve të tij.

C. Menaxhimi

Menaxhimi i dobët është një problem i zakonshëm në shumicën e bankave të
dobëta. Megjithëse nuk është detyrë e inspektorit që të zgjedhë drejtuesit e
lartë të bankës, ai bën vlerësimin e drejtuesve të bankës, për të parandaluar
apo dekurajuar emërimet në punë që gjykohen të dëmshme për interesat e
depozituesve. Inspektori duhet, gjithashtu, të vlerësojë drejtorët dhe
menaxhimin e lartë si pjesë e procesit të rregullt të mbikëqyrjes së bankës.

Përveç rasteve kur janë evidentuar mashtrime ose jokompetencë e plotë, për
shembull nëse inspektori kupton se një individ nuk është i përshtatshëm për
punën që kryen, siç tregohet edhe nga treguesit e bankës, mund të jetë e
vështirë të kërkohet formalisht heqja e tij nga puna. Në këto raste për Bankën e
Shqipërisë do të ishte më efektive të diskutonte perspektivën e menaxhimit me
këshillin drejtues ose me aksionerët kryesorë të bankës dhe të kërkonte
premtimin e tyre, në mënyrë të vullnetshme, për të forcuar menaxhimin.

D. Të ardhurat

Banka e Shqipërisë duhet të krijojë bindjen se institucioni vendos dhe mban një
sistem,  që të jetë i krahasueshëm me madhësinë e institucionit, me natyrën
dhe me llojshmërinë e operacioneve të tij, për vlerësimin dhe monitorimin e të
ardhurave dhe që të sigurojë se të ardhurat janë në nivele të tilla për të mbajtur
kapital dhe rezerva të mjaftueshme. Banka duhet:

1. të krahasojë tendencat më të fundit të të ardhurave, nga fondet e veta, nga
aktivet ose nga tregues të tjerë të përdorur, me rezultatet historike të
institucionit dhe me ato të institucioneve të tjera të ngjashme;

2. të vlerësojë mjaftueshmërinë e të ardhurave duke dhënë madhësinë,
kompleksitetin dhe profilin e rrezikut të aktiveve dhe të operacioneve të
institucionit;

3. të vlerësojë burimin, ndryshimin dhe qëndrueshmërinë e të ardhurave, duke
përfshirë efektin e të ardhurave dhe të shpenzimeve të jashtëzakonshme;

4. të marrë masa për të siguruar që të ardhurat janë të mjaftueshme për
mbajtjen e kapitalit dhe të rezervave të mjaftueshme, pasi të merret në
konsideratë cilësia e aktiveve të institucionit dhe norma e rritjes dhe;

5. të sigurojë raporte periodike të të ardhurave me informacionin e mjaftueshëm
për menaxhimin dhe këshillin drejtues, për të vlerësuar realizimin e tyre.

E. Likuiditeti

Banka mund të ketë vështirësi për likuiditete kur sasia e cash-it dhe e aktiveve
të tregtueshme nuk janë në nivelin e nevojshëm dhe si rrjedhim ka pak
mundësi veprimi për “të manovruar” në periudha të vështira. Likuiditeti bëhet
problem kur bankat e zgjerojnë aktivitetin e kredidhënies më shpejt se sa ato
mund të sigurojnë fonde të mjaftueshme dhe të sigurta. Mungesa e besimit në
bankë demostrohet për shembull, me tërheqjen e depozitave nga klientët dhe
me ndërprerjen nga bankat e tjera të marrëdhënieve ndërbankare.

Inspektorët duhet t’i kërkojnë bankës plotësimin e niveleve minimale të
likuiditetit. Në qoftë se banka nuk është në gjendje të rikuperojë pozicionin e saj
në lidhje me likuiditetin ose ka shenja të dobësimit të mëtejshëm atëhere duhet
të ndërmerren veprime korrigjuese të menjëhershme. Inspektorët duhet t’i
kërkojnë bankës të përgatisë buxhete të detajuara të cash-flow, për shembull,
për 5 ditët e ardhshme të punës. Mbi bazën e këtyre  buxheteve duhet të
kryhen “stress test”  me qëllim që të jepet një ide më e mirë se sa mund të
zgjasë likuiditeti i bankës, nëse situata keqësohet (për shembull, në qoftë se
nuk ndërpritet ose përshpejtohet humbja e likuiditetit). Buxhetet e cash-flow-t të
bankës duhet të marrin parasysh, krahas të tjerave, tërheqjet e parakohshme
dhe balancimin e vendosjeve me pasivet e bankës.

Banka duhet të ndërrmarrë një sërë veprimesh për të përmirësuar pozicionin e
saj.

Së pari, në lidhje me  tërheqjet ajo mund të bëjë deklarata për të risiguruar
publikun dhe mund të flasë direkt me depozituesit e mëdhenj.

Së dyti, në lidhje me gjendjen e likuiditetit banka duhet të përpiqet të sigurojë
lidhje me banka të tjera  ose të shesë apo të riblejë aktive me qëllim rritjen e
likuiditetit. Gjithashtu, banka duhet t’i kërkojë mbështetje edhe aksionerëve
kryesorë.

`Gjithashtu, banka duhet të kërkojë mbështetje me likuiditet nga Banka e
Shqipërisë. Kjo mund të jetë më e shpejtë dhe më e lehtë sesa kërkesa në
tregun ndërbankar.

Në varësi të rrethanave, Banka e Shqipërisë mund të kërkojë të rikuperojë
besimin duke lëshuar një deklaratë ku të qartësohet pozicioni dhe ndoshta të
konfirmojë se është e gatshme të sigurojë mbështetje për likuiditetin dhe për
çdo bankë tjetër jolikuide, por me aftësi rikuperuese të shpejta.

F. Ndjeshmëria ndaj rreziqeve

Menaxhimi i bankës është fillimisht përgjegjës për monitorimin dhe kontrollin e
rreziqeve. Ai ka për detyrë të vendosë limite në lidhje me fuqinë financiare dhe
me mundësitë për drejtimin e rreziqeve. Këto limite duhet të monitorohen me
kujdes dhe në mënyrë të vazhdueshme nga menaxhimi dhe në qoftë se rreziku
rritet përtej limiteve dhe kërcënon gjendjen financiare të bankës, duhet të
ndërmerren veprime të menjëhershme për të korrigjuar gjendjen. Kur
menaxhimi nuk është në gjendje të reduktojë rrezikun, inspektorët me veprime
korrigjuese mund t’i drejtohen mungesës së kontrollit  që krijoi kushte për rritjen
e tij.

Monitorim i vazhdueshëm i duhet kushtuar rrezikut operacional, veçanërisht kur
shihet që bankat kanë një mbështetje të madhe tek teknologjia. Për shembull,
dëmtimet e sistemeve të informacionit mund të shkaktojnë humbje të mëdha
financiare si dhe humbje të besimit të publikut. Inspektorët duhet t’i kërkojnë
bankës të rregullojë menjëherë mangësitë e sistemit/operacionale, pasi një
mosfunksionim i sistemit të informacionit mund të kërcënojë operacionet në
vazhdimësi të bankës.

Lidhur me rrezikun e normës së interesit Banka e Shqipërisë duhet të krijojë
bindjen se një bankë mund:

1. të menaxhojë rrezikun e normës së interesit në një mënyrë të tillë, që të jetë
e përshtatshme me madhësinë dhe me kompleksitetin e aktiv/pasiveve të saj
dhe;

2. t’i  sigurojë menaxhimit  dhe këshillit drejtues, të dhëna raportuese periodike,
për rrezikun e normës së interesit dhe informacionin e mjaftueshëm, për
vlerësimin e nivelit të rrezikut;

3. të krahasojë totalin e aktiveve me rrezik ndaj kapitalit rregullator;

4. të marrë veprime korrigjuese të përshtatshme për zgjidhjen e aktiveve me
rrezik;

5. të ketë parasysh madhësinë dhe rreziqet potenciale të përqendrimit të
aktiveve më të rëndësishme dhe;

6. të sigurojë raporte periodike të aktiveve, me informacionin e mjaftueshëm
për menaxhimin dhe këshillin drejtues, për vlerësimin e nivelit të rrezikut të
aktiveve.

G. Kontrollet e brendshme dhe sistemet e informacionit

Banka e Shqipërisë duhet të krijojë bindjen se institucioni ka kontrollet e
brendshme dhe sistemet e informacionit, që të jenë të përshtatshme si për

madhësinë ashtu edhe për natyrën e institucionit, për sferën dhe për rrezikun e
aktiviteteve të tij dhe që sigurojnë  :

1. një strukturë organizative, e cila të vendosë linja të qarta të autoritetit dhe
përgjegjësisë, për monitorimin e përputhjes me politikat e vendosura;

2. vlerësimin efektiv të rrezikut;

3. të dhëna periodike të sakta financiare, si dhe raporte operacionale dhe
rregullatore;

4. procedura të mjaftueshme për mirëmbajtjen dhe menaxhimin e aktiveve dhe;

5. përputhjen me ligjet dhe rregulloret.

H. Sistemi i auditimit të brendshëm

Banka e Shqipërisë duhet të krijojë bindjen se institucioni ka një sistem auditimi
të brendshëm që të jetë i përshtatshëm me madhësinë dhe natyrën e
institucionit dhe sferën e aktiviteteve të tij dhe që siguron:

1. monitorim të mjaftueshëm të sistemit të kontrolleve të brendshme, nëpërmjet
funksionit të kontrollit të brendshëm. Për institucionin, madhësia  e të cilit,
kompleksiteti ose sfera e operacioneve nuk garanton një shkallë të plotë të
funksionit të kontrollit të brendshëm, mund të përdoret një sistem treguesish
lidhur me pavarësinë e kontrolleve kryesore;

2. pavarësi dhe objektivitet;

3. punonjës të kualifikuar;

4. testim dhe analizë të mjaftueshme të sistemeve të informacionit;

5. dokumentim të mjaftueshëm të testeve, të gjetjeve dhe të çdo veprimi
korrigjues;

6. verifikim dhe analizë të veprimeve të menaxhimit për zgjidhjen e dobësive të
mëdha dhe;

7. shqyrtim, nga komiteti i kontrollit të institucionit ose nga këshilli drejtues, të
efektivitetit të sistemeve të kontrollit të brendshëm.

K. Kompensimi, shpërblimi dhe përfitimet.  Banka e Shqipërisë duhet të
krijojë bindjen se institucioni vendos dhe mban masa mbrojtëse për të
parandaluar shpërblime, kompensime dhe përfitime që janë të tepërta ose që
mund t’ i shkaktojnë institucionit humbje financiare të konsiderueshme.

II. Parandalimi i kompensimit që përbën një veprimtari jo të sigurtë dhe të
shëndoshë

A. Kompensim i tepërt.

Kompensimi i tepërt është i ndaluar dhe përbën një veprimtari jo të sigurt dhe të
shëndoshë. Kompensimi do të konsiderohet i tepërt  kur shumat e paguara janë
të pajustifikueshme ose të pambështetura me punën e kryer nga një
administrator, drejtues ekzekutiv, punonjës, anëtar i këshillit drejtues ose
aksioneri kryesor. Si të tilla do të konsiderohen:

1. përfitimet personale në cash dhe  jocash;

2. shpërblimet individuale krahasuar me shpërblimet e personave të tjerë;

3. shpërblimet krahasuar me kushtet financiare të institucionit;

4. shpërblimet krahasuar me institucione të ngjashme bazuar në cilësi të tilla si
madhësia e aktiveve dhe kompleksiteti i portofolit të huave ose të aktiveve të
tjera;

5. përfitimet pas pune dhe përfitimi për institucionin;

6. çdo faktor tjetër që Banka e Shqipërisë përcakton që duhet të merret në
konsideratë.

B. Kompensimi  që shkakton humbje materiale  financiare.

Kompensimi që mund të çojë në humbje materiale financiare të një institucioni
është i ndaluar si veprimtari jo e sigurt dhe e shëndoshë.

Ky manual hyn në fuqi 15 ditë pas botimit në Buletinin Zyrtar të Bankës së
Shqipërisë.

KRYETARI I KËSHILLIT MBIKËQYRËS

Shkëlqim CANI

